
NR. TITEL ZANGK TEKS MEZIEK ARRANGEMÈNT 

1 MIEN SJTAD TamTam Reinhard Wind Reinhard Wind Reinhard Wind 

2 ICH KÈN D'R NEIT GENÓG VAN KRIEGE! Cyrille Niël Sjohn Smeets Sjohn Smeets Studio Veier 

3 NOG EINE MIT DE JAS AAN Angesj Dan Angesj Bryan Cloots Joeri Kalkhoven Studio Veier 

4 ZITTERD, ALAAF JOE Drie Raar Patsje Rob Hodzelmans Rob Hodzelmans Studio Veier 

5 ICH AOM ZITTERD 
Nigel Tummers 
Luc Eijkenboom 

Theo Wezenberg Theo Wezenberg 
Studio Veier 
Paul-Jean Jessen 

6 MIEN ZITTERD Fieny Cals Bep Verblakt Marc Verblakt Studio Veier 

7 VEER WILLE NIKS MISSE Koeraasj Guus Steinen Guus Steinen Dave Vreuls 

8 DAO KOMME DE DÖRPELMAEG Dörpelmaeg 
Peter Schaeks 
Mark Courage Mark Courage 

Studio Veier 
Mark Courage 

9 OP DE SJWIENSWEI Paul Ruigt Thei Wessels Thei Wessels Studio Veier 

10 NOOTS MEE VASTELAOVEND Max & Lisa Theo Weijman Mark Willems Studio Veier 



1. MIEN SJTAD 
 

Teks:      Reinhard Wind 
Meziek:    Reinhard Wind 
Arrangemènt:   Reinhard Wind 
Zangk:    TamTam 
 

Refrein 
Dat is mien sjtad wo ich vruiger bèn gebaore 
Dat is mien sjtad wo ich groot bèn gewore 
Dat is de sjtad wo mien awwesjhoes nog sjteit 
En wo ich haw mien leif en leid 
Dat is de sjtad van de Marotte en de wal 
Dat is de sjtad van sjpas en lol en sjaele kal 
Dat is de sjtad van de Phil en van de Paek 
Dat is mien leive sjtad dao aan de Kötelbaek 
Dat is de sjtad van de Phil en van de Paek 
Dat is mien leive sjtad dao aan de Kötelbaek 
 
Koeplèt 1 
De èllefde november jao dan trap me hie weier aaf 
De nuje Prins wurt oetgeroupe ónger ein alaaf 
Dan kómme vastelaovespekskes weier oet de kas 
En geit d’n tied weier kómme jao d’n tied van lol en sjpas 
En mit väöl gekke teun 
Kleurt Zitterd rood gael gruin 
 
Koeplèt 2 
De zóndig veur de vastelaovend is de sjoonste daag 
D’n intoch van d’n Hoogheid dae door Zitterd trèkke maag 
En kiek die kènjer-ouge jao zie sjtraole van plezeier 
En pap en mam geneite bie ein lekker pötje beier 
En mit väöl gekke teun 
Kleurt Zitterd rood gael gruin 
 
Koeplèt 3 
En trèk d’n grote optoch weier door ós Zittesj landj 
Kapelkes, grote wages, jao veer sjprènge oet de bandj 
Dat träöte en dat wageboewe zit ós in ’t bloud 
En laam make en sjlachte jao dat kènne veer hie goud 
En mit väöl gekke teun 
Kleurt Zitterd rood gael gruin 



2. ICH KÈN D’R NEIT GENÓG VAN KRIEGE 
 
Teks:      Sjohn Smeets 
Meziek:     Sjohn Smeets 
Arrangemènt:   Studio Veier 
Zangk:    Cyrille Niël 
 

Refrein 
Ich kèn d’r neit genóg van kriege, 
Van al die gekke en gewejde in de sjtad, 
Óm euver die lachende gezichte mer te zjwiege, 
Dat höbbe veer al maonje neit gehad. 
Vastelaovend viere, ’t leifs ’t ganse jaor, 
In plaatsj van al dae vreigel en gemaor. 
Ich kèn d’r neit genóg van kriege, vanaaf Esjelegounsdig sjtaon veer weier 
klaor. 
 
Koeplèt 1 
De Prins wurt oetgeroupe, sjtaon veer al oere klaor. 
Wae zal ’t dit jaor waere, dat is de grote vraog. 
De Mert begint te zènge, dao kump de wage al. 
Wae zal d’r veur ós brènge, ‘ne van Gelaen in gein geval. 
Jeder jaor doon veer dat hie opnuuj, mit de ganse sjtad vol verkleide luuj… 
 
Koeplèt 2 
De hal begint te laeve, door Sjteivig en de Zuid. 
De Sjnaake gaon zich gaeve en de Kolleberg dae bluid. 
De Noord dae kump get later, dao zeen v’r aan gewènd. 
De Sjans, sjteit vol mit vate, jao dae sjpas is óngekènd. 
Lasje, plekke, yes, de paort geit aope, alle wages kómme oet de 
wèntjersjlaop… 
 
  



3. NOG EINE MIT DE JAS AAN 
 
Teks:      Bryan Cloots 
Meziek:     Joeri Kalkhoven 
Arrangemènt:    Studio Veier 
Zangk:     Angesj Dan Angesj 
 

Koeplèt 1 
Zo nao die feesdaag laote v’r ós kènne 
Veer beginne d’r weier langzaam aan te wènne 
Mit èllef op de sjaol van Richter 
Zuus se drek de lóch dae kleurt al lichter 
 
Veur refrein 
En sjtaon veer sjtraks weier vaerdig, door ‘t dölle 
Wurd ‘t pès laat weier glazer völle 
  
Refrein 
Nog eine mit de jas aan 
Want ‘t vaat dat mót nog laeg 
De meziek is al gaon sjlaope  
En d’r wurt alvas gevaeg 
’t Is al laat maar ach waat maak ‘t oet 
Kom en dree nog gaw dees plaat 
En sjmiet ós daonao mer d’r oet 
 
Koeplèt 2 
’t Sjmörges zuus te niks meer zitte 
’t Leifste waars te nog get langer blieve pitte 
De sjpas van gister deit dich haope 
Das se sjtraks weier nao de kroeg kèns loupe 
 
Veur refrein 
En zeen veer sjtraks weier vaerdig, door ‘t dölle 
Laote veer ‘t lèste glaeske völle 
 
Brök 
Hie wurt noe neit verzaak en dat maak dat vandaag ein vastelaovesparadies is 
óntwaak



4. ZITTERD, ALAAF JOE 
 
Teks:      Rob Hodzelmans 
Meziek:     Rob Hodzelmans  
Arrangemènt:    Studio Veier 
Zangk:     Drie Raar Patsje 
 

Refrein 
Zitterd, alaaf! Zitterd, alaaf! Zitterd, alaaf! 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
 
Koeplèt 1 
Wie ich 'mit de helm op' oots èns woort gebaore, 
zoute baovenop dae kop toch nog gans get haore. 
Ich waar e bietje blaw, me sjloug mich oppe baom. 
Ich reip doe gans hel aw en haolde gaw deip aom. [aome: in, oet, in, oet] 
Vaerdig mit 't griene, wreef ich in mien uigskes: 
ich zoug 't zunke sjiene en rood-gael-gruine duikskes. 
Ich keek èns róndjelóm, wat waar dit veur 'n sjtad? 
(Doe zag de mam:) "Jao dit, miene kleine jóng, is Zitterd, leive sjat!" 
 
Refrein 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
[ein, twee, drie, veier] 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
Zitterd, alaaf, alaaf, alaaf joe Zitterd, patsj aaf, patsj aaf, patsj aaf noe 
Zitterd, alaaf! Zitterd, alaaf! Zitterd, alaaf! 
 

 



5. ICH AOM ZITTERD 
 

Teks:     Theo Wezenberg 
Meziek:    Theo Wezenberg 
Arrangemènt:   Studio Veier & Paul-Jean Jessen 
Zangk     Nigel Tummers & Luc Eijkenboom 

 

Koeplèt 1 
Wo Teun zien weig haet gesjtange    
En Jo zóng:  Zitterd allein 
De loeënde klokke hoog hange 
Nog ummer naeve ein 
Wo Zefke leip mit medajes  
St. Rosa euver ós waak 
D’r nónnevot en vla is 
Ein Mechelke en Sjnaak 
 

Refrein 
Jao ich aom Zitterd    
Jao ich aom Zitterd   
Wo ’ch bèn gebaore    
Mien hart aan höb verlaore 
En ruip de Pappegej 
ós weier allenej 
Dan aom ich Zitterd, ZITTERD! Kreftig en oprech 
Dan aom ich Zitterd, ZITTERD! Wil hie noots mee weg! 
 

Koeplèt 2 
‘t Krómbroodrape ravotte  
De wal en keutelbaek 
Alaaf veur Prins en Marotte 
Meziek van Phil en Paek 
De Grote kirk heurt bie Petrus 
St. Joep mit al zien fleur 
’t Laammake ein fees is 
Fortuna geit nao veur 
 

Brök 
Höb geer nog Zittesje aom 
Zèng mit en laot uch gaon



6. MIEN ZITTERD 
 
Teks:     Bep Verblakt 
Meziek:    Marc Verblakt 
Arrangemènt:   Studio Veier 
Zangk:    Fieny Cals 
 

Couplèt 1 
Mien awwesj hoes, dat hie nog sjteit. 
’t Sjoon Kirkplien, wo de kirkklok sjleit. 
De Mert, de Gats en ouch dae sjaele kal 
Veer sjpeelde dèks op diene Wal. 
Waat zeen veer toch riek mit dich es ós sjtad. 
Dien sjoon tradisies wurt me noots zat. 
 
Refrein 
Zitterd, Zitterd, 
Ich bèn greutsj op dich. 
Zitterd, Zitterd 
Mien hart sjleit veur dich. 
Went doe bès mien leifde 
Ich hawt van dich 
Went doe brings dae lach op mien gezich 
 
Koeplèt 2 
De Kolleberg en Sjteine Sjloes 
Es vastelaovend hie in Zitterd broesj 
De klatsj, de kal, zo greutsj op oze Toon 
Zo manjefiek, ei sjoon icoon 
Waat zeen veer toch riek mit dich es ós sjtad 
Dien sjoon tradisies wurd me noots zat. 
 
Brök 
En höbs te besjlaote, 
dien sjtad te verlaote, 
dan dènks te mit weemoud trök 
 
Outro 
Ós klein sjtad Zitterd 
ei paradies op aerd 
Doe bès jedere hartsjlaag waerd



7. VEER WILLE NIKS MISSE 
 

Teks:     Guus Steinen 
Meziek:    Guus Steinen 
Arrangemènt:   Dave Vreuls 
Zangk:    Koeraasj 
 

Intro 
Zou veer nog get blieve? 
Jao wat zulle v’r doon? 
Ow Wat! Dao kump nog zoväöl tied óm heivesj te gaon! 
 

Koeplèt 1 
Zolang nog meziek klink, urges in ein kaffee, 
Dènk veer ech neit aan heivesj gaon. 
Hie zaet nemes hojje, hie zaet geine adee 
Want doe vuils, ’t is nog lang neit gedaon. 
’t Zeen altied dezellefde, geine wit wie dat kènt, 
Dat veer ummer sjleite daoveur sjtaon veer bekènd. 
 

Refrein 
Zolang ’t lèste leidje neit gezónge is 
Dènke veer ech nog neit aan heivesj gaon 
Zolang ’t lèste glaeske neit gedrónke is 
Is d’n aovend hie veur ós nog neit gedaon 
Want veer wille besjlis neit dat eine get mis 
En me ós hie óntnump dat ’t sjoonste nog kump 
Zolang ’t lèste leidje neit gezónge is 
Dènke veer echt nog neit aan heivesj gaon. 
 

Koeplèt 2 
Veer hawte d’r ech get gans bezunjers op nao 
Veur ’t menke mit d’n hamer ós ruip 
Zo lang nog meziek klink zeen veer vas nog waal dao 
Mer ’t kan zeen dat de sjtad dan al sjleep 
Ruip op ’t lès de kastelein: “Jónges noe is ’t sjloes!!!” 
Dan vraog veer ós aaf mótte veer ech noe nao hoes? 
 

Brök 
’t Deipste duuster van de nach is veur ós sjlaag op sjlaag 
’t allersjoonste deil van d’n daag. 
De nach die fluustert dao bie, och blief nog get hie 
Want mörge is noe toch al vandaag. 
 

Sjlot 
Al lik de sjtad ouch al lang op ein oor 
Veer gaon ummer…….veer gaon ummer……. 
Veer gaon ummer pès ’t allerlèste door



8. DAO KOMME DE DÖRPELMAEG 
 

Teks:      Peter Schaeks & Mark Courage 
Meziek:    Mark Courage 
Arrangemènt:   Studio Veier & Mark Courage 
Zangk:    Dörpelmaeg 
 

Refrein 
Lalala la la la la la la la la la la la la 
Oet de waeg, jao gank oet de waeg! Dao kómme de Dörpelmaeg! 
Gank oet de waeg, jao gank oet de waeg! Dao kómme de Dörpelmaeg! 
Ze vaege alles aan de kantj, tot baove aan de sjtópperandj, 
Mit hunne bessem in de handj, bekènd in gans ós Zittesj Landj! 
Oet de waeg, jao gank oet de waeg! Dao kómme de Dörpelmaeg! 
Lalala la la la la la la la la la la la la 
 
Koeplèt 1 
Mit Rökskes, sjölk en pelderien, zo loupe zie in rechte lien 
De Paesjsjtraot oet, de Pötsjtraot op, zo wurt hie alles goud gesjrób 
Oots vertrokke oet de Brandjsjtraot, wie ze koume oet de Zjwaan 
Zónge ze vol gouwe moud: Zitterd, veer kómme d’r aan! 
 
Koeplèt 2 
En wie dat geit in sjprookjesbuik, zo gónge zie op hoog bezuik, 
Op Soestdijk same zie aan zie, dao waor gein glaze muulke bie! 
Oots vertrokke oet de Brandjsjtraot, wie ze koume oet de Zjwaan 
Zènge ze vol gouwe moud: Zitterd, veer kómme d’r aan!



9. OP DE SJWIENSWEI 
 

Teks:      Thei Wessels 
Meziek:    Thei Wessels 
Arrangemènt:   Studio Veier 
Zangk:    Paul Ruigt 
 

Koeplèt 1 
Eine knien dae zóch ein hoes. Grouf teen läöker veur de voes 
Get wie kaolemiene. ‘t Waar geine fiene 
Och waat woonde hae dao gaer. Kóm dan gaon veer ouch èns d’raer 
Es de zón geit sjiene in ‘t lentewaer… 
 
Refrein 
Dao op de Sjwienswei sjtraole de sjterkes 
Dao op de Sjwienswei sjlaope de verkes 
Doe wils niks misse van de blömkes en de sjtruuk die lekker ruke 
Dao kèns te pisse achter bömkes of doe zèts dich oppe huke 
Dao op de Sjwienswei dao is ’t sjoon 
Mer mit de vastelaovend is dao wiejer gaaroet niks te doon 
Op de Sjwienswei. Op de Sjwienswei 
Loup èns nao Tudder door d’n tódder van de Broukzittesje klei 
 
Koeplèt 2 
Emes mit ein grote zaeg koum d’n Tud-waeg opgevaeg 
En dae knien mer kwake: “Dat kèns doe neit make” 
Hae reip doe mit sjtampende vuit. Vreef häöm ouch nog ónger die kuit: 
“Waat zeen dit veur zake hie in Mille-Zuid?”… 
 
Koeplèt 3 
Mer dae knien dach: “Krieg ‘t zoer miene awwe Hateboer 
Bènne ein paar jaore geit dien gruin verlaore” 
Noe woont hae hie óm de houk in de wei van Glanerbrouk 
Krig dao grieze haore en ruip mit gevlouk… 



10. NOOTS MEE VASTELAOVEND 
 

Teks:     Theo Weijman 
Meziek:    Mark Willems 
Arrangemènt   Studio Veier 
Zangk:    Max & Lisa 
 

Koeplèt 1 
In de optochhal al aan de sjlaag 
Mer ich kreeg zo’n las van miene maag, 
Prinseresepse góng aan mich veurbie 
Doe begrips – Ich waar neit blie! 
De Kènjeroptoch trok, mer zónger mich 
Dit jaor gein maske, mer ein bleik gezich 
Miene kop wol feeste, mien lief wirkde neit mit, 
Ich waar geweunwaeg neit fit! 
 

Veur refrein 1 
‘t Is koum te geluive, dat geef ’t zich neit, 
Es Vastelaovesvierdesj deit ós dat zo’n leid 
Dus ein dènk is zeker, kóm zèng mit ós mit 
De kómmende jaore wurt dit oze hit: 
 

Refrein (2x) 
Ich zègk uch: Noots, noots, noots mee Vastelaovend 
Nei, nei, nei, noots, noots, noots mee vastelaovend 
Geluif ‘t: noots, noots, noots mee vastelaovend, 
Vastelaovend zónger mich! 
 

Koeplèt 2 
Mien vruike zjwanger, jóng wat waar ich blie, 
Weier ein Zittesj Mechelke d’r bie 
Op Vastelaoveszóndig oetgetèld, 
woort ich d’n optoch oet gebeld! 
Die drie daag gónge mich doe langs de naas 
Neit mee de Prins mer ’t mechelke de baas, 
Gein rood-gael-gruin mer allein nog gans zach-raos 
En ouch gein laammaekesj-geraos 
 

Veur refrein 2 
‘t Is koum te geluive, dat geef ’t toch neit, 
Es Vastelaovesvierdesj deit ós dat zo’n leid 
Dus ein dènk is zeker, kóm zèng mit ós mit 
De kómmende jaore wurt dit oze hit: 
 

Brök 
Al wurt d’n optoch aafgelasj, 
Gein ènkel pekske mich nog pas, 
Al ruip mien leif: ’t is gedaon 
Ich mót en zal nog gaon 


